
Saota 
janonejeein 
lanajeeca Fasocoa 
janonaane janate, nii oo 
caje niicha ichatei Lasaro 
coaraa cue Jesoso naain 
Betaniau. Nii jana litoro 
cataaun uujoaain erene 
jujui coreti uhaain, que 
Cana Coaunera Calaohi Jesoso 
tijia rujuaain, couturiji que 
jacoraa Marihane jana, juujijiain 
bijiihaque nii loreri asajai. 



Nii Jesoso aina nerelanacaauru lechoonca coroataja 
Jodasi Isacariote jetaote, saseredotecuru 
curuaanaacuru coaraa cue, acaauru 
aina ereein, Jesoso rene 
amanajaane coina.



Nitohaneein acaauru rene turuhin 
amanajaane coina acaauru rai 
aitoha Jodasine jaun jetaote, 
jataain coroajeein rai coriqui 
tenaa jerecuruhane jaun, 
jelai nedaaoriha Jesosone 
que coacue, rene 
amanajaane coina 
Jodasi. 



Niritiin letoanajaa Jesosone jaun 
cuhin, nii naitoonjoa rijijieein 
Fasocoa cojoanotiin que 
canacaanuhacha quiineni lenone 
ichacure aina nerelanaa nichaanune 
tabaauru. Nitohaneein 
lenonichaanune janate, faan mucuhin: 
“Narihara Cana Coaunera,” naain, 
cataaun nii faan tatuhin 
beeune beeuneein 
aina nerelanaa 
nichaanune rai 
teein: “Caa 
quihuche.” 



“Caate, cajabereeo nenaaneein ne,” 
naain canacaanu rai teeinte, 
jerichanejeein nii faan ichaane 
rijijieein acau cooruhane 
jaan curu cuhane, conacai bino 
mucuhin: “Narihara Cana Coaunera,” 
naane baiha canacaanu rai nii 
conacai teeinte: “Satiin jiniiquiin 
leruune leruunein caa 
conacai cooche.”



“Caate cacoichananeein arajii 
cachaauru caohachanu que 
canuhacha ichaneni cojunacaneein 
chorohi jaonojoinereein. Acate 
arajii osaonacaauru que suujua 
acaterichaaine coina orichaaunine 
cojunacane.”



Niritiin jetaote: “Simoon, inae Canu sacueraneein 
neeichene bajaa moconajaera inara raane coina.
Nena ii coreniha Cana Coaunera bajaaun, canu 
esetaaine jianeeine nihanatiin nacoauneein 
nelalararajiaain Canu esenetaain neeine coina.”



“Aihana jaun, inae nacoaauneein canu esenetaaine 
bana, inejeraauru coroatajanecuhin caohachaain 
laraajiin, canu esenetaauruhane jianelanaala 
raotojoeein rachoojoeein neeuruhane coina,” nae 
jetao Simoon rai Jesoso. Niritoha raine jaun jetaote: 
“Curuaanaa, canune ijiniichaain caresero cuhane 
enohin nihanatiin ii 
coreniha onaa 
naineeun,” nae 
jetao rai Simoon. 



Nii jaun jetaote: “Fedoro, enene janotiin cuhanete, 
iriha janonaa rai ataohari curuaanaane ajiniha, 
nichata saain canu coitucuha nocoetoeneriquiin,” 
nae jetao Fedoro rai Jesoso. 



Nii baihate, aina nerelanaa 
nichaanune aina jelai caje 
amuhin, Jetesemaniineein 
niicha curuateeuriu cue 
Jesoso. Inae ecu 
turuhacaanune janate: 
“Cau nelauriaain canu 
cohacuchena, inara 
tonohanau tajiha cuhin 
Cana Coaunera bajani,” naain
Niritiin ratirinajaain acaauru 
caje nita cutiin jetaote, 
notoroaain atane que nauri 
temetaain jetao: . . . 



“. . . Ofa, coatiha ii rai 
caaintajerihei caa 
necairichanaa tabai caje 
canu ichoteratena 
jereeine. Nena canu 
jerichaaunne rijijieein 
ichaaine jereneeun, ii 
jereeine rijijieein ichaau,” 
naain jetao Cana Coaunera 
bajae Jesoso.



Nii soondarooru, chaaen batirichuru curuaanaacuru, 
fariseoocuru, naaonjoainuri letono folisiaacuru 
uhaain turuha uhe nii Jodasi. Rejoon, sabere 
rijijieein nenaa- esefara, naaonjoain que 
biji achunequiin, raafariin, cohinee, 
naaonjoain que conoquiin turuha 
uure. Niritiin jetaote, leinjiin 
saseredotecucu curuaanaa 
letono uricho beuhite, rai 
raotono nichajai que tacaain 
sabere que, leinjiin nii Jesoso 
aina nerelanaa. 



Nii jaun jetaote: “Inae nirimiin, coa cunaitaa,” 
naain jetao jelaiha nii saseredotecuru 
curuaanaa letono uricho tirichaain 
jetao rautae Jesoso.



Nitohaneein jetaote, Jesoso mucuhin saseredotecuru 
curuaanaa loreri asae amaauruhane jana jetao, nita 
caaijie coarajeein jetao cuujue Fedoro. Cuu 
turuhin jetaote, 
jelarotohane jaun, 
nenaanaja cataaun teein 
usi mocohin, curuhacaain 
nichaatiha neeuruhane 
jana jetao, Fedoro 
netonai cuu 
turuhin acaauru 
aina nichaatiha 
usi rohan 
lauheque.



“Tana, ii coaracaaunlu 
aina, enuha inaa 
neeonjoai jana neeine 
jananeta,” naain bajaa 
leinjiin batirichuru 
curuaanaa cacha- nii 
niicha uricho beuhiti cacha 
araineein nenaane janate: 
“Acanihahaunta,” naain 
nesuujiha coaiteen Fedorone 
jana, inae ere ataohari.



Niritiin jaiti ereerejiha 
Fedorone jana, nii 
rijieeoritiin iriha 
ataohari curuaanaane 
jana,jaotoroaain Fedoro 
coaraa Jesosone aina 
jetaote: “Enene cojoanotiin 
cuhanete, nichata saain 
cacoitucuha nocoetelanaala 
nesuujueeine jana erereein 
ataoharicha,” naa Jesoso raine 
coacuhin nainaain jetao, nii 
neeurunaja loreri caje mituhin 
jetao jataain obajeein chanae 
Fedoro. 



Niritiin jetaote, satiin nimichucutaain 
coineteein mucuhin jetao, Filato 
rene Jesoso amaaure. Niritiin 
coulurujeeuruhane jaun jetaote, 
“Iina chuhisi Jorioocuru Curuaanaa 
Rey ineei,” naain caje 
bajaa Filatone jaun 
jetaote: “Esinae rauhijiriin 
acanichaaunne quete 
aitohicha,” nae 

jetao rai Jesoso. 



Nitohaneein nii chatohaneein Jesoso 
cairichanaa jerenihane jaun jetaote, 
nirijieein jianihane coina jetao 
niqui, nacoaauneein acaauru rai 
ere Filato. Nejetaote, jataain 
tonijiaain jeelai rutaain 
jachaatoroaain jetao: 
“Letonanocoriin coroso 
que teeute ecu neein 
ohinera,” naaure 

jetao ita rijitiin. 



“Nihei nii baiha curuaanaa reyta,” 
naauruha batirichuru curuaanaacuru 
Filato raine jaun, acaauru que Jesoso 
amaerate Filato. Nii jaunte nii Jesoso 
amaain, que corosonu 
baijieratecuruhane jana, Couturi 
Bejeroneein curuajaain nenaa atane 
ucuuno que baibaichaain amaain, nii 
coroso tiha cue Jesoso. (Nii Ebereeo 
ere cuhane Colocota naauru 
najaan- Couturi 
Bejeroo.) 



Nii janate cuu coroatajai coroso 
que, cuu neeuruha coroatajaain 
soserenacaaurune jaun, acaaru 
cataaun Jesoso teeure 
coroso que, leinjiin 
jera que, leocha 
jera que, 
naaonjoaain. 



Nitohanihane jana jetaote, neleruhin nesoaihacoae 
nii Teenforo leruera cajione, ecu bujuaneein nenaa. 
Nii jana jetaote, jataain tonijiaain auhaquiin jetao: 
“Ii bijihune canu suujue teeunra 
Ofa,” naain jetao inae 
ohe Jesoso. 



Filato coaraa cue Arimatea 
cocoaicha Jose, Jesoso jaberoco 
bajaane coina. Nii Josete 
Jorioocuru rai nelateein 
nenacaauru Jorioocuru 
bichauhenaauru- 
Junta Supremacuru 
caje jataain 
nelateein nenaa 
              ne. 

Acaaentonaite 
tururichaain Cana 

Coaunera 
Cojoanonaane 

cohajeein nelu.



Nii jaun jetaote, Jesoso jaberoco 
fauhin jataain cajione caohacha 
lino coreteein nii cajione que 
conajae Jose. Nitohaneein 
conaacane baiha 
jetaote, ajeri 
jachu cuhane teein, 
rai bacuujua fuhin 
ratiri ajeri jaberoco que.



Nii cojoanoo, inae nebetacanaa 
cojoanonaa nihane jana 
jetaote, Filato coaraa 
cuure jiniiquiin 
saseredotecuru 
curuaanaacuru 
curuaanaacuru aina 
fariseeocuru. 



Nitohaneein cuhin, inae rene turuhin 
jetaote: “Curuaanaa, jaiti 
ichaohane banate: ‘Inae 
nichata janoha ohane 
baiha jete, o caje 
ichanareein,’ naain 
ererejetoha nii 
casajeneein 
ichaonaa cachane 
              quene 

                     coaaucaaun.”



Nii jana cuhin jetaote, nii ajeri jachu 
niha Jesoso jaberocone jaan rai 
fuera sechaaure leinjiin 
secho que. 



Nitohaneein sechaain jetaote, 
ecu beraichanu que soondarooru 
ratiriin cauha cuure 
saseredotecuru 
curuaanaa 
curuaanaacuru aina 
fariseeocuru.



Inae situha nebetacanaa 
cojoanonaane jana, inae ena 
janohajiha semana nunuhene 
jana jetaote, Jesoso 
jaberoco 
rucuhecuruhane 
jaan- ajeri jachu 
coaraa cuure 
Maadala bene 
             Mariha 
                aina

leeocha Mariha. 
Nii jana dede caje 

fauha anjerane jana 
jetaote, 

luhecotariin uhe 
jataain mijiaainetiin 

carora. 



Nitohaneein fauhin jetaote, nii 
Jesoso jaberoco rucuhecuruhane 
jaan ajeri jachu fuuruhane 
jaan ajeri jaberoco raain 
nichoae laujuae nii 
anjera. Nii coaraain 
jetaote, coasina 
caaun rijijijianeein 
onaa rijiinanaain 

nedaaure
nii beraihurera 
soondarooru.



Nii jana jetaote, nii coaraa 
cunacaauru enecuru rai jetao: 
“Jiaoriha casiichene. Inae, 
nii coroso que teein 
niicha ateinaauri 
Jesoso ariha 
aaichene 
coitucuhanura.
Inae cau nihei.” 



“Inae nii aitoroaetohane tocohaneein 
o caje ichanaa. Chajaauchete, nii 
teeuruhalune jaan jelai 
coarae,” naain acaauru que 
nii Jesoso jaberoco 
teeuruhane 
jaan jelai coaarate 
nii anjera.



Nii jaun jetaote, jataain casihuruhane 
saijieein rachoojoeein nii Jesoso 
atane bana jelai caje erojoeein 
uhin biha uure nii enecuru, aina 
nerelanaa nichaanune rai.



Nii jana jetaote, uujueeuruha nii 
enecurune jana acaauru rohan 
neeoritiin acaauru rai iriha 
Jesosone jana rohan 
nichuuntaain, rai tijia que 
nebalurucaain cutujuaain 
jetao coroaaecure 
nii enecuru.



Nii baiha neeoriin jetaote, lenoniha neeuruha nii 
lechoonca leinjiin aina nerelanacaaurune jana jetao, 

ecu acaauru rai ococohin, nii o caje ichanaane 
coaraain beeurera esenetana jerelanaala baasoneein 

rai suujua coaracuruhane caohate. Niritiin niicha 
cocoainaauri afosotooru rai irihane baiha jetaote, 

dedeeu iniin rai Inaca Cana Coaunera raotono nichajai 
que nelauriaa cuelu Cana Curuaanaa Jesoso.



6054

Jataain caa 
  chauratane que 
 nenacaauru cachaauru belaitoha Cana   
    Coaunerana jaunte, acaihanejein 
       calaohi nichaaunne letoae caa  
      chauratane que Cana Coaunera,  
         nitajenaachara nejeein niha  
       quesenetaain cacoitucuurera 
             cachaaurune coina.



Roma Nenacaauru Rai 3:23 Satiin osa que 
nesarucuruhane jaunte, Cana ichoteraneein niha Cana 

Coaunerane saijieein que jaolequiin neeure.

Roma Nenacaauru Rai 6:23 Nii inara osa inaraacha 
sacuhite, nechu inara rai onaa teein, inara itajeranu que 

nelu. Nete laen, nii ena inara belaiha Cana Coaunera 
tenojohin, ichaonaa sanaacharanejeein cana 

Curuanaa Jesocurisito aina jiniiquiin 
ichaohichene teraneein nereein.

Ebereeocuru Rai 9:27 Charijieein teeinti le sajeein 
ooruhane caseteco coaracure cachaauru,



Efesoo Nenacaauru Rai 2:8,9 Inara belaiha Cana 
Coaunerane jaunte nii esenetaaichene jaan aina cuaain nii 
nichoteeichene jaan raain neeiche. Nii jaun coatiha inara 

raajenihane inaraacha eruineein nihei. Acate inara rai 
Cana Coaunera tenojoineein ne. Coatiha inara 

raajenihane inaraacha ichai que nii inara osa caje 
nichotiheeiche. Niicha ichoteratenohineeinte nii inara 

osa caje nichoteeiche. Nii jaun nainiheeiche inara 
raajenihane, nii inara osa caje nichotenaa rijitiin, nii que 

ereein necohasitaaichene.



Roma Nenacaauru Rai 10:9,10 Aihane jaun, cana 
Curuaanaa niha Jesocurisitone coitucuhin que 

ereerejeein, ii suujua aina cuaritaain o caje ichatihalu 
Cana Coaunerane esenetaainete nichoteriquiin.

Nitohaneeinte, cana suujua aina cuaritaain esenetaain 
nihacache, couluunojoineein canaacha ichai ujuaihoneein 

nenaa caje nichoteein nihacachene coina. Jana 
cana ujuaaete Jesocurisito coitucuhin inae 
nichoterichaacheeinne jaan beraneein ne. 

Joaancha Laenai 3:16,17 “Jataain caa chauratane que 
nenacaauru cachaauru belaitoha Cana Coaunerana jaunte, 

acaihanejein calaohi nichaaunne letoae caa chauratane 
que Cana Coaunera, nitajenaachara nejeein niha 

quesenetaain cacoitucuurera cachaaurune coina. Coatiha 
cacha casetecaanune coina calaohi nichaaunne letoaai 

Cana Coaunera. Jianacoo osa caje cacha mitaanune 
coinate, cau calaohi nichaaunne letoae Cana Coaunera.” 



Joaancha Letoai Leinjiin 5:11-13 Nii erenaa cajete cana 
rai chabana nitajenaa charanejeein nenaa ichaonaa tiha 

Cana Coaunerane coitucuhacache. Jana rai Calaohi 
Jesocurisitote nii ichaonaa chabana satonoelanaala 
nenaa teraneein nenaa ne. Chateeinti Cana Coaunera 
Calaohi esenetaain ne, nii netonaite chabana ichaonaa 

nitajenaa charanejeein nenaa rareein. Jana Cana 
Coaunera Calaohi esenetaaite raenereein. Cana 

Coaunera Calaohi esenetaera niquichene raina caa 
caritiin laenareeunni, ichaonaa chabana nitajenaa 

charanejeein nenaa raeraneein neeiche inara 
netonaine coitucuhichene coina. 

